Lefel Uwch a Hyfedredd

‘Eira yn Wrecsam’ gan Y Prifardd Bryan Martin Davies

Taflen waith gan Enfys Thomas 

Ganed Bryan Martin Davies ym Mrynaman a chafodd ei addysg yn Ysgol Ramadeg Rhydaman, Coleg Prifysgol Cymru a Phrifysgol Lerpwl. Enillodd Goron yr Eisteddfod Genedlaethol yn Rhydaman ym 1970 ac ym Mangor y flwyddyn ganlynol.

Bu’n Bennaeth Adran y Gymraeg yn Ysgol Rhiwabon ac wedyn Coleg Chweched Dosbarth Iâl yn Wrecsam. Cyhoeddodd 5 cyfrol o farddoniaeth ac mae’r gerdd ‘Eira yn Wrecsam’ yn ymddangos yn y gyfrol ‘Lleoedd’ a hefyd, wrth gwrs, yn y gyfrol ‘Y Casgliad Cyflawn’.

Thema’r gerdd ‘Eira yn Wrecsam’ yw’r effaith gafodd yr Eisteddfod Genedlaethol ar ardal Wrecsam. Yn yr un ffordd ag y mae’r eira’n gorchuddio’r dre yn y gaeaf mae’r iaith Gymraeg yn gorchuddio’r dref pan mae’r Eisteddfod yn ymweld â hi am gyfnod.

Pan mae’r eira’n dechrau dadmer mae pocedi bach ohono’n aros mewn corneli am amser hir wedyn. Ac yn yr un modd, meddai’r bardd, pan mae’r Eisteddfod yn mynd o’r dref mae hi’n gadael ei hôl ar ambell i ‘gornel’ o’r ardal. A dyna ydy gobaith pobl Wrecsam yn 2011!
Tasgau
1. Trafodwch mewn grwpiau o 3:
· Ydych chi erioed wedi ymweld â’r Eisteddfod Genedlaethol? Pryd a Ble?

· A ddylai’r Eisteddfod gael cartref parhaol neu barhau i grwydro o ardal i ardal?

· Ydy’r Eisteddfod yn apelio at ddysgwyr? Pam? Pam ddim?
2. Darllenwch y gerdd yn unigol ac yna mewn parau.  Tanlinellwch y geiriau sy’n ddieithr i chi ac ewch ati i ddarganfod eu hystyr. 
3. Dwedwch wrth eich partner pa ran yw’ch hoff ran chi o’r gerdd? Pam?
4. Gyda’ch partner, penderfynwch a ydych chi’n cytuno â’r neges a geir gan y bardd. Ydych chi’n cytuno bod effaith yr Eisteddfod i’w deimlo ar ardal arbennig hyd yn oed ar ôl i’r Eisteddfod symud ymlaen at ardal arall? 
5. Bydd eich tiwtor yn trafod y technegau isod gyda chi fel dosbarth. Yna ewch ati gyda phartner i ddefnyddio’r technegau i drafod y gerdd. Gall hynny arwain at waith ysgrifenedig.
Eira yn Wrecsam

Ddoe,


roedd eira’n drwch dros y dre,

erwau o eira’n rhynnu

ar doeau a simneiau’r tai,

rhaeadrau o eira’n rhewi

ar waliau a ffenestri’r stryd,

ffrydiau o eira’n llifo

ar wydr a choncrid a maen.

Ddoe,


roedd eira’n drwch dros y dre.

Fel heniaith gyfarwydd o’r henwlad uchel,

daeth atom am dro i’r dre,

nid fesul cytsain o ffluwchyn ar ambell i Sadwrn serchus

na phluen o ymadrodd ar ddiwrnod marchnad,

ond daeth,



yn llwyth gloyw o eiriau ariannaidd



yn dunnell danlli o gystrawennau gwyn.

Daeth,


a goresgyn yn gywrain,


am diwrnod o leiaf,

bratiaith friw y dre.

Ddoe,


roedd eira’n drwch dros y dre,

fel cryndod o Gymreictod

o’r mynydd-dir gwydn,

fel llif o wynder o’r Bwlchgwyn a’r Gwynfryn,

cyn i ddadmer heddiw

ei ddieithrio i gilfachau’r bryniau,

lle swatia’n styfnig

uwchben y dref drist.

Geirfa i’ch helpu:

trwch


-
thickness
toeau


-
roofs

ffrydiau

-
floods

maen


-
stone

ffluwchyn

-
small strand of hair


-



tanlli


-
flame -coloured
goresgyn

-
to conquer / to overrun
bratiaith

-
slang
gwydn


-
tough

dadmer

-
to melt

styfnig
 

-
stubborn

Mae Bryan Martin Davies yn defnyddio nifer o dechnegau yn llwyddiannus:
	Y Dechneg
	Ystyr

	cyflythreniad
	Ailadrodd llythrennau arbennig 

	cyseinedd
	Ailadrodd llafariaid 

	cytseinedd
	Ailadrodd cytseiniaid 

	ailadrodd
	Defnyddio’r un gair / ymadrodd mwy nag unwaith

	delwedd
	Creu llun neu ddarlun mewn cerdd

	cymhariaeth
	Dweud bod rhywbeth ‘fel’ neu ‘megis’ rhywbeth arall

	trosiad
	Dweud bod rhywbeth ‘yn’ rhywbeth arall

	personoli
	(i) ysgrifennu am rywbeth fel pe
     basai’n berson
(i) siarad â rhywbeth fel pe basai’n

     berson (‘ti’ / ‘dy’ /’eich’/ ‘chi’)

	ansoddeiriau
	Geiriau sy’n disgrifio rhywbeth / rhywun

	geiriau sy’n creu effaith
	Geiriau caled neu feddal

	goferu
	Cario ystyr brawddeg ymlaen o un llinell i’r llall

	geiriau cyfansawdd
	Dau (neu fwy) o eiriau yn cyfuno i wneud un gair


Isod mae enghreifftiau o’r technegau yn y gerdd. Ydych chi’n gallu dod o hyd i enghreifftiau eraill yn y gerdd?
	Y Dechneg
	Enghraifft o’r gerdd
	Enghreifftiau eraill

	ffurf
	Y wers rydd
	

	cyflythreniad:

cyseinedd
	erwau o eira
	

	cyflythreniad:

cytseinedd
	daeth atom am dro i’r dre
	

	ailadrodd
	ddoe
	

	delwedd
	eira’n gorchuddio’r ardal
	

	cymhariaeth
	fel heniaith gyfarwydd
	

	trosiad
	yn dunnelli danlli o gystrawennau gwyn
	

	personoli
	swatio’n styfnig
	

	ansoddeiriau
	gwydn, trist
	

	geiriau sy’n creu effaith
	geiriau caled:

gwydr, concrid, maen
geiriau meddal:

gloyw, ariannaidd
	

	goferu
	Ffrydiau o eira’n llifo
Ar wydr a choncrid a maen.
	

	geiriau cyfansawdd
	heniaith
	


